
Frattanto se finisce l'edifizio,

E a macchina sciogliendo i genii santi

S’avventan a-i satelliti do vizio

Co-e spae lucide, aguzze e fulminanti,

E vinçendoli in breve a preçipizio

I mandan nell'abisso tutti quanti;

E fa sunnâ a Sapienza ä fin da lotta

O so scuddo co-a lanza un'atra votta.

D'accordio a Fama de vittoia in segno

A sêunna a tromba, e ô fosco orrô spario

Portôu con lê da-ô reggimento indegno,

Se scrêuve ô monumento ciù compio

Pe proporzioîn, pe ornati e pe disegno,

Dove ne-ô frixo da cornixe in gio

Gh'ea scrito: « A-ô sommo Eroe Navigatô,

Gloria de Zena, de l'Italia onô ».

A tanta esaltazion, che cosa vea

A paiva in quello sêunno, ô s'è riscosso

Da-ô lungo sopimento de manea

L’Eroe, che ô s’è addesciôu tutto commosso:

E mentre ô pensa, se a l'è vana idea

O reale a gloria, ä quæ ô paiva promosso,

Portando in gio segondo ô so costumme

I êuggi all'orizzonte ô vedde un lumme.



91

A quella vista ô sente a commozion

Ciù viva non provâ ne-ô gran cammin:

Ma temendo, ch’a foise un'illuxion,

O n'avvisa Gutierro a l'ê[sic] vixin:

Sparisce ô lumme e poi ô torna ancon

Comme un lumme portôu in t'un giardin,

Che aôa da-e dense ciante ô l'è coverto,

Aôa ô se mostra comme in campo averto.

